
BESTAZ BESTA
ELIZONDOKO EGITARAUA

UZTAILAK 24, 
ORTZIRALEA 
12:00etan txupinazoa Olaia Ballarena 
eta Benito Menniko erabiltzaileen 
eskutik. Ondotik baztan zopak eta 
karrika dantza konpartsa, txistulari, 
gaitari eta Tukutuku txarangarekin. 
Ibilbidea: udaletxea, Jaime Urrutia, Ziga 
plaza, Txokoto, Braulio Iriarte, Opoka, 
Santiago karrika eta zahar etxea. 
14:00etan gazte bazkaria Merkatuko 
plazan, ondotik gazte jokoak. 
16:30ean Kulkiren haurrendako jostetak 
Kuarteleko zelaian. 18:00etan 
erremonte partida Juanjo Atxa Mindegia 
pilotalekuan, aldi berean elektropoteoa 
Sasix& Puyixen eskutik herrian barna: 
Herriko etxea, Txokoto, Gloria, Labaien, 
Eguzkialde, Beti jai, Sobrino eta Mendi. 
19:30ean karrika dantza konpartsa, 
txistulari, gaitari eta bandarekin: Herriko 
etxea, Jaime Urrutia, Ziga plaza, eliza, 
Santiago karrika, plaza, Jaime Urrutia, 
zahar etxea. 20:00etan salbea elizan 
Elizondoko Abesbatzarekin eta Recreo 
bandarekin. Ondotik karrika dantza eta 
erraldoien dantza plazan. 21:00etan 
Tukutuku txaranga herrian barna. 
22:00etan kontzertuak plazan: Merina 
Gris, Maruxak, Bisai, Hazar eta DJ Jurru 
eta Piru. 22:30ean Lurrikara Gau 
Elektronikoa Merkatuko zelaian.

UZTAILAK 25, 
LARUNBATA 

09:30ean diana. 10:30ean karrika 
dantza: herriko etxea, Jaime Urrutia, 
plaza eta eliza. 11:00etan meza 
nagusia Elizondoko Abesbatzarekin 
eta Recreo bandarekin. 12:00etan 
plazan mutil dantzak, erraldoien 
dantza bandaren laguntzaz eta luntx 
herrikoia. 16:30ean haurren pilota 
txapelketako finala Juanjo Atxa 
Mindegia pilotalekuan. 17:00etan 
Iruña Dantza Taldearen ikuskizuna 
plazan, aldi berean Nafarroako Herriz 
Herriko Herri Kirol Txapelketa Iriarte 
pilotalekuan. 18:30ean pilota jaialdia 
Juanjo Atxa Mindegia pilotalekuan: 
Senar eta Ugartemendia, Apezetxea II 
eta Aldaberen kontra, ondotik Altuna III 
eta Imaz, Artola eta Rezustaren kontra. 
19:00etan musika eskolako txistulariak 
Ziga plazan. 20:30ean dantza 
herrikoiak Ziga plazan, ondotik mutil 
dantzak plazan. 22:30ean Txingones de 
la Rencle mariatxiak plazan, ondotik 
Olgetan erromeria eta DJ Albondigies.

Gaitariek ez dute hutsik eginen herriko plazan txupinazoaren egunean. ONDIKOL

Alkatetza taldea Santio egunean. ONDIKOL Erraldoiek egunero dantzatuko dute. ONDIKOL

UZTAILAK 26, 
IGANDEA

09:30ean diana Beartzunen. 10:00etan 
triatloia Giltxaurdin. 11:00etan 
itzulia konpartsarekin: zahar etxea, 
Santiago karrika, Opoka, Mendinueta, 
Benito Menni, Merkatuzelai, Legate, 
Xalbador, Braulio Iriarte, Txokoto, 
Santiago, Maria Azpilkueta, lanbide 
eskola. Aldi berean puzgarriak Iriarte 
pilotalekuan. 14:00etan kuadrillen 
bazkaria kuarteleko zelaian. 16:00etan 
puzgarriak Iriarte pilotalekuan. 
17:00etan Menditarrak plazan. 
18:00etan poteoa Elektrotxufla 
elektrotxarangarekin elkartez elkarte, 
parketik abiatuta. 20:30ean dantza 
herrikoiak Ziga plazan, ondotik mutil 
dantzak plazan. 23:00etan kontzertuak 
plazan: Bisaiak, EZEZEZ eta DJ Muffin.

UZTAILAK 27,  
ASTELEHENA

09:30ean diana. 11:00etan itzulia 
konpartsarekin: lanbide eskola, Akullegi, 
Santiago karrika, Datuzelai, Santiago, 
Saskaitz plaza, Santiago, Berekoetxea 
Gotzaia, Paularena, plaza, Pedro Axular, 
Giltxaurdi, Galartza eta zahar etxea.
11:00etatik 14:00etara uretako 
puzgarriak Giltxaurdin. 12:00etan 
Recreo bandaren emanaldia elizako 
belardian. Aldi berean Elizondoko 
XIV. Mus Txapelketaren lehenbiziko 
kanporaketak Xalbador karrikan. 
16:00etan mus txapelketaren azken 
kanporaketak toki berean. 16:30etik 
19:30era aurpegi margoketa Ahaztuen 
plazan, 17:00etan ginkana plazan eta 
ondotik txokolate hartzea. 17:00etan 
Elutxa txaranga herrian barna, aldi 
berean Estampa Navarra jotak zahar 
etxean. 17:30ean Elizondoko IV. 
Boneta Jaurtiketa Txapelketa Giltxaurdi 
karrikan. 19:00etan bertso saioa plazan 
Maddi Ane Txoperena, June Aiestaran, 
Haira Aizpurua eta Aitor Servierrekin, 
gai jartzaile Baztango Bertso Eskola 
eta aurkezlea Ane Fagoaga Izquierdo. 
20:30ean dantza herrikoiak Ziga 
plazan, ondotik mutil dantzak plazan. 
22:30ean kontzertuak plazan: Joana eta 
Olaia eta ondotik Txiltxoko.

Giro ederra kuadrillen bazkarian. ONDIKOL

Mus txapelketa goizez eta arratsaldez izanen da aurten, Falfarak elkarteak antolatua. ONDIKOL

Haurrek ere izanen dute zer egin. ONDIKOL

UZTAILAK 28,  
ASTEARTEA

09:30ean diana. 11:00etan itzulia 
konpartsarekin: herriko etxea, Jaime 
Urrutia, Opoka, Erlategi, Baztanberri, 
Maurizio eta Felix plaza, Abartan, 
Xalbador karrika, Giltxaurdi, zahar etxea. 
12:30ean Elutxa txaranga herrian 
barna. 14:00etan zikiro jatea Iriarte 
pilotalekuan (txartelak uztailaren 16an 

19:30ean Herriko etxean), ondotik 
poteoa Elutxa txarangarekin: frontoia, 
Txokoto, Gloria, Saioa, Labaien, Sobrino, 
Mendi, plaza. 17:30ean Ameli ipuin 
kontalaria Merkatuko plazan. 18:00etan 
Beñat Mitxelena akordeoilaria plazan. 
21:00etan mutil dantzak eta dantza 
herrikoiak. 00:00etan Gaixoa ni eta 
kalejira Elutxa txarangarekin plazatik 
abiatuta: Intza, Saioa, Eguzkialde, Beti 
jai, Mendi, plaza. Ondotik DJ Alkape 
plazan.

Urtero bezala, zikiro jatearekin borobilduko dituzte bortz besta egunak. ONDIKOL

Leire Mihura ELIZONDO
Badira ohiturak urtez urte eginaz 
barneratzen direnak eta ohartzera-
ko ongi iltzatuta gelditzen direnak. 
Kasurako, herriko bestek egun apro-
posak eskaintzen dituzte ohiturak 
ohitura bihurtu eta giro onean ho-
riek errepikatzeko. Badira urte ba-
tzuk dagoeneko Santio Egunean 
Herriz Herriko Herri Kirol Txapel-
ketak geldialdia egiten duela Eli-
zondon eta jendetza biltzen duela 
Iriarte pilotalekuan. Txapelketa 
aitzaki hartuta, ohitura ongi mar-
katua dute zenbaitzuk: Santio Egu-
nean familia mahaiaren bueltan 
bildu eta bazkalondoan herri kirolak 
ikustera joan. Eta bide batez, herri 
kirolak direnean pilotalekuaren 
erdigunean denak kabitzen dira 
inguruan: haur, gazte, heldu zein 
etxetako helduenak ere. Txapelke-
taren bueltan, non gozatua badela 
erakutsi dute azken urteotan herri 
kirol arratsaldeak utzitako irudiek: 
pilotalekuan harmailak jendez be-
teta eta jende kopuru igualtsua zu-
tik frontoiaren bi aldeetan: ezker 
eta eskuinean.

Hori horrela, bertze urte batez, 
Santio Egunean tradizioari segida 
emateko aukera izanen du nahi 
duenak, Herriz Herriko Herri Kirol 
Txapelketaren kanporaketa jokatu-
ko baita Elizondon, uztailaren 25ean 
17:00etan. Eta aurtengoan, Irurita, 
Txantrea eta Berriozar lehiatuko 
dira elkarren artean. Herri kirolaz 
aritu nahi eta, Angel Telletxea Urru-
tia baztandarrarekin egon gara. 
Elizondoko bestetan egun markatua 
du Telletxeak Santio Eguna eta he-
rri kirol txapelketa ere ohitura egi-
na du horrenbertze urteren ondotik. 
Ohitura egina eta ohitura «berezia» 
gainera. Halere, ohiturak ohitura, 
santioetan herri kirol arratsaldea 
diferente bizitzen du Telletxeak, 
federazioko epaile izanik, epai-
mahaian ibiltzen baita aspaldi:  «Eli-
zondoko bestetan egin diren guzie-
tan uste dut epaile bezala egon 
naizela, zenbaitetan santioak direnez, 
familiarekin bazkaltzera joaten naiz 
eta ondotik pilotalekura». Eta «gus-
tura» ibiltzen dela dio: «Maite dut 
bai... bertzela utzia izanen nuen 
aspaldi».

Angel Telletxea Urrutia. ARGAZKIA: UTZITAKOA

«Kirol maitagarria da herri 
kirola, dirurik ez den lekuan 
sanoak direlako kirola bera 
eta harremanak»
ANGEL TELLETXEA URRUTIA HERRI KIROL EPAILEA 

68 urte ditu Telletxeak eta sortzez 
Zubietakoa dela kontatu digu: «Aita 
Saldiaskoa nuen eta ama Zubietakoa, 
halere, bortz urte nituenerako Arraio-
zera etorriak ginen eta ez dut apenas 
Zubietako oroitzapenik». Arraiozen 
hazi eta ondotik, behin ezkonduta, 
duela 47 urte, Elizondora etorri zen 
bizitzera. Beraz, Elizondon bizi den 
arraioztarra edota Arraiozen hazia 
den elizondoarra? Berak aukeran,-
nahiago izan du hitz bakarrera bo-
robildu eta bere burua «baztandar» 
gisa hartu: «Ni baztandarra naiz 
peto-petoa, anitz maite dut Baztan 
eta arras baztandarra sentitzen naiz».

Gisa berean, herri kirol munduan, 
«arraioztar» gisa sartu zela erran 
digu eta kolore laranja berea egin 
zuela hasmentatik. Duela 38 urte 
inguru sortu zuten Arraiozko Herri 
Kirol Taldea, Telletxeak 30 bat urte 
zituenean: «Afizio gehiena futbolera 
nuen, Baztanen aritu nintzen urte 
batzuez eta ondotik Arraiozen herri 
kirol taldea atera behar genuela 
hasi ginen. Garai hartan federazioan 
lehendakari bezala sartua zen Jo-
xelu Retegi eta berarekin hasi ginen 
Arraiozen». Gogora ekarri du Rete-
gik bultzatuta hasi zela dena: «Bah, 
atra bar diagu ekipua aitzeko herriz 
herri herri kirolian ta sokatiran ta 
hola», eta helabeharrez, erran eta 
egin horrelaxe izan zen: «Atera ge-
nuen taldea eta Arraiozkoekin so-
katiran aritu nintzen hiruzpalau 
urtez edo». Konpetitzen hor hasi 
bazen ere, herri kirolak «betitik» 
gustuko izan dituela aipatu digu eta 
lehengo garaietaz oroitu da, bere 
aita zena ere gogora ekarrita: «Aita 
ere arras afizionatua nuen aizkora-
ra eta gazte gaztetik eramaten nuen 
Tolosara apustuak eta ikustera, 

hortaz, afizioa ttikitatik  heldu zait, 
etxetik».

Arraioztarrekin urte batzuez ari-
tu zen txapelketetan eta «kontent». 
Alta, beretako «garai zailak» zirela 
esplikatu digu, eta etxeko kontuak 
eta bertzelakoak tarteko, utzi behar 
izan zuela erranez segitu dio azal-
penari: «Berandu hasi ginen eta 
ordurako banuen familia, lan ere 
etxetik kanpo egiten nuen ia 21:00ak 
arte, ondotik entrenatzera joan beha-
rra nuen, eta gogorra egiten zitzai-
dan». Ate bat hesteak, ordea, leiho 
bat irekitzea ekar dezake: «Uztea 
erabaki nuen eta  handik eta he-
mendik, gure Joxelu hor zebilen 
federazioan sartuta eta «Bai, behar 
diagu epailia, ez dauk epaileik Na-
farroan..», Nik ezetz erraten nion, 
ezetz eta ezetz, baina badirudi arras 
erraza naizela konbentzitzeko eta 
horrela, duela 35 urte inguru hasi 
nintzen epaile lanetan».

Ordutik, ia gelditu gabe ibili dela 
dio; hasmentan Nafarroako epaile 
bakarrik eta, egun, Euskal Herrikoa 
ere bai. Urte anitz dira hortan da-
bilela eta «gustura» aritzen dela dio 
gainera; herri kirola, kirol moduan 
«maitagarria» dela irizten dio: «Di-
rurik ez den lekuan kirolak sanoak 
dira, badakizu, afera txarrak dirua 
tartean sartzen denean ailegatzen 
dira. Baina herri kirolak hori ez 
duenez, hortxe ibiltzen gara, eta 
pentsatzen dut hor gaudenak hor 
gaudela maite dugulako». Batik bat, 
kirol sanoa dela erraten badu, ha-
rremanak ere sanoak direlako erra-
ten du: «Fin batean harreman ona 
dugulako, e! Herri kirolak hori du 
ona, eta harremana sanoa denean 
gustura ibiltzen zara. Hainbertze 
urtetan ez dut inoiz afera txarrik 

eduki; tirabirak bai, beti badire-
lako horrelakoak edonon, baina 
afera txarrik ez, eta partez, hortaz 
segitzen dut». Soka muturra heldu 
eta tiraka hasiz gero, harreman sano 
horrek giro onari laguntzen diola 
bistakoa da, eta, honezkero, ezagu-
na du Telletxeak herri kirolen par-
te bihurtu den plaza giroa: «Giro 
ona izaten da Elizondoko bestetan 
herri kirol arratsalde horretan ere, 
ni epaile lanetan gustura ibiltzen 
naiz eta pentsatzen dut konpetitzen 
aritzen diren taldeak eta kirolari 
guziak kontent aritzen direla». Ez 
hori bakarrik: «Hainbertze jende 
elkartzen da». Eta urtero frontoia 
betetzen dela ikusita, bere iduriko:, 
«galdu behar ez den gauza bat da».

Ikusle afizionatuak anitz diren 
bezala, kirolari mordoa ere dagoela 
erran digu, «herri kirola momentu 
onean» dagoela ondorioztuz. Gauzak 
horrela eta urte luze hauetan iku-
sitakoak ikusita, mintzatu den bi-
tartean kontent dela sumatzen da: 
«Beti izaten ditu bereak baina orain 
momentu on batean dago nire us-
tetan. Kirolari kopuruan anitz igan 

da, emakume pila bat badira gaur 
egun; duela urte batzuk emakumeei 
dagokionez apal xamar zegoen, bai-
na orain emakume anitz dira dene-
tan aritzen direnak: harriak goratzen, 
aizkoran, txingetan, sokatiran eta 
edozein frogetan ere. Eta nik uste 
dut baietz, ongi dagoela herri kiro-
len kontua»

Etxekoak: Telletxeak
Aritzen diren horien artean gaine-
ra, etxekoak ere baditu Telletxeak: 
bai semea eta baita bilobak ere. Hori 
horrela, aurpegiz aurpegi maiz ha-
rrapatu ohi dira plazetan: «Niretza-
ko plazer handia da. Lehenbizi 
epaile seme-alabei egin nien: bai 
semeari eta baita alabari ere, eta 
orain bilobei egitea ere plazer hutsa 
da. Arras kontent nago haiek hor 
aritzeaz eta urtez urte hor segitzen 
dutela ikusteaz». Bera epaile eta 
haiek lehiatzen aritzen dira, bakoi-
tza berera, baina modu berean etxe-
ko guziak elkarrekin: Telletxea 
guziak plazan. Eta erran digunez, 
aita gisa lehenbizi eta aitatxi gisa 
orain, zera saiatu da erakusten: 

Euskal Herriko Herri Kirol Txapelketa 2011n, epaileen ilaran hirugarrena Angel. UTZITAKOA

Ezkerrean Julen Urrutia, Angelen biloba, aizkoran eta gibelean Angel epaile lanetan. UTZITAKOA

«Erraten diet bakoitzak berak ahal 
duena egin beharra duela, ez zaiola 
inori eskatu behar egin ezin duena; 
orduan beti emateko ahal dutena 
eta saiatzeko ongi egiten. Galdu edo 
irabazi? Hemen denek nahi dugu 
irabazi, baina betek irabazteko ber-
tze batek beharra du galdu, orduan, 
galtzen ere jakin beharra dela. Erra-
ten diet ez pentsatzeko bakarrik 
irabazten eta irabazten, parte hartzea 
ere zapela kentzekoa dela». 

Aurtengo santioiei begira, «pen-
tsatzen dut Elizondon epaile ariko 
naizela, orain arte urtero aritu bai-
naiz, halere, oraino ez dakit, fede-
raziotik igortzen baitigute hori». 

Hala izanez gero, Arraioz kanpora-
ketarako sailkatu ez izanagatik, 
etxekoak plaza barnean edukiko ez 
dituela jakitun da. Halere, mahaia-
ren bueltan bilduko direla ziurtatu 
digu: «Bestak geihen bat familia 
giroan, etxekoekin bazkari batzuk, 
ondotik bertze egunen batean lagu-
nekin afariren bat». «Bestak gure 
adinarekin diferente egiten ditugu, 
ez dira 20 urtetan bezala egiten», 
gaineratu du irriz. Herri kirolera 
bueltatuz, ia lau hamarraldi ez ditu 
aski izan eta «ahal duen bitartean» 
hortxe segituko duela ziurtatu du 
segurtasun osoz. «Egiten dudanaz 
disfrutatzen dut, egia erran».

Leire Mihura ELIZONDO
Uztailaren 26a, Elizondoko besten 
hirugarren eguna, berrikuntzekin 
heldu da aurten, hain zuzen ere, 
kirolari espazio gehiago eskainiko 
dion berrikuntzekin. Izan ere, haur 
eta gazteen eguna da besten hiru-
garrena eta gaztetxoenek «zerbait 
falta» zutela ikusita, triatloia anto-
latu dute lehenbizikoz. «Gogotsu» 
daude eta, oro har, «harrera ona» 
izan duela kontatu digu Jaione Ar-

nal Arrijuria antolatzaileetako batek. 
Are gehiago, «kontent» agertu da, 
eta kontent baino gehiago «motiba-
tuta». «Motibatuta», hori izan da 
berak erabili duen hitza eta moti-
bazioa agerikoa zaiola erran deza-
kegu guk, aste guttiren faltan, pres-
tatzen ari diren triatloiaz gogotsu 
aritu baitzaigu solasean. 

38 urteko elizondoarra da Jaione 
Arnal Arrijuria: «Energia handikoa». 
Elizondon hazi eta hezia da, eta gaur 

Jaione Arnal Arrijuria, berak ere egiten ditu triatloiak. ARGAZKIA: UTZITAKOA

«Espero dugu triatloia
bestetan tradizio bihurtzea
eta urteroko ohitura gisa
gelditzea»
JAIONE ARNAL ARRIJURIA BESTETAKO TRIATLOIAREN ANTOLATZAILEA

egun ere herrian bertan aritzen da 
lanean, Giltxaurdi Udal Kirol Ins-
talazioan. Urte batzuk dira dagoe-
neko Giltxaurdin dabilela: «Betitik 
gustatu izan zait kirola egitea eta 
ondotik entrenatzaile izateko goi 
maila ikastea erabaki nuen; sala 
barneko kirol saioak emateko, ige-
riketa saioak ere bai…Sorosle titu-
lua ere atera nuen eta hortik aitzi-
nera nire kontu lanean hasi nintzen. 
Lehenbizian autonomo gisa ibiltzen 
nintzen herriz herri eskualdean 
barna, hori utzi nuen eta Giltxaur-
din hasi nintzen». Giltxaurdin hasi 
zenean ere, herriz herri ibiltzen 
segitu zuela kontatu digu: «Herriz 
herriko zerbitzua ematen hasi ginen, 
jendea herritik ez mugiarazteko 
polita iduritu zitzaigun ideia». Dena 
den, azkenean bakarrik instalazio-
ra mugatu behar izan zituzten jar-
duerak eta «orain bakarrik Giltxaur-
din aritzen naiz».

«Betitik saltsa anitzetan»
Kirolarekin loturan, «betitik saltsa 
anitzetan» sartuta egon dela konta-
tu digu, eta maite du; maite du «ki-
rola egitea» zein «ingurukoak hura 
egitera animatzea» ere bai. Bien 
artean zein nahiago duen aukeratzea 
zaila suertatuko litzaioke, baina 
balantzan paratuz gero, akaso biga-
rrenak irabaziko luke? Edo ez, berak 
ere ez du aukeratzeko saiakera han-
dirik egin. Halere, balantza alde 

batera zein bertzera joan, argi due-
na da «jendea motibatzeak» moti-
batzen duela bera eta horretarako 
aproposa duela lana: «Energia han-
dia dut eta mugitzeko beharra dut, 
lan hau eskertzen dut». 

Bere egunerokoaz aritu da eta 
argitzen duenetik iluntzen duen 
arte, ia geldirik egoteko astirik ez 
duela dio, ikastaroak eta bertze, 
hemendik harat ibiltzen baita egun 
osoa: «Beti jende helduagoarekin 
hasten gara, arrakasta handia izan 
du zahartze aktibo horrek eta 65 
urtetik goitiko jendearekin bi talde 
osatu behar izan genituen ikastur-
te honetan. Goizak lasaiagoak ditut, 
pilastes eta bertzelakoetan aritzen 
gara. Halere, ondotik, arratsaldetan, 
gaueko 22:00ak arte klaseak ematen 
ditut ia egunero: igeriketa, pilates, 
triatloi eskola, dantza saioak…».

Gisa berean, helduekin bai, baina 
haur eta gazteekin ere «ikaragarri 
pila» gozatzen duela erran digu: 
«Jende artean disfrutatzen dut, so-
zialki behar dut jendearekin egon. 
Berdin zait helduak, haur ttikiak, 
gazteak…jendea motibatu eta tarte 
batez gustura egotea baino ez da 
behar». Tarte hori haize freskoa 
bezala sentitu dezakeelako batek: 
«Bada jendea akaso gurera ez dela 
bakarrik kirola egiteagatik heldu, 
baizik eta etxetik ateratzeagatik, 
jendearekin egoteagatik…eta osasun 
mentalerako ongi heldu zaielako». 

Sokak ez baitu korapilo bakarra 
eta kirolarekin osasun fisikoaz apar-
te, gehiago ere zaindu daitekeelako: 
«Uste dut osasun mentala zaintzeko 
jendea geroz eta kirol gehiago egiten 
hasi dela».

Hori horrela, jarduera fisikoa egi-
teko ohitura jendartean geroz eta 
gehiago hedatzen eta errotzen ari 
den heinean, kateak segitu egiten 
du eta ohitura belaunaldiz belau-
naldi igarotzen ari dela nabaria da: 
«Kirola geroz eta gehiago barneratzen 
ari dira haurrak haien bizitza eta 
errutinetan». Gainera, eskaintza 
diferentea edukitzeak kirola egiteko 
gogoari mesede egin diezaioke: «Egi-
teko gehiago ditugu orain hemen 
inguruan, beti izan ditugu futbola 
esku pilota eta eskubaloia eta orain 
baditugu triatloi eskola, kirol jola-
sak…Hasi gara bertze kirol batzue-
kin gehiago mugitzen eta egia erran 
haurrak ederki moldatzen ari dira 
denetara». Eta ez hori bakarrik: 
umeak gorputza mugitzera ohitura-
tu diren bezala, orain gorputza mu-
gitzea eskatu ere egiten dutela ai-
patu digu; bestetan triatloia sartzea 
haien ideia izan zela arrazoituta. 
«Eskolara hurbildu eta beraiei gal-
detu genien ea zer nahi zuten Eli-
zondoko bestetarako: triatloia nahi 
zutela erran zuten».

Hala eta guztiz ere, eskaera horrek 
badu aitzindari bat. Haurrek triat-
loia egin nahi izana ez da kasuali-
tate hutsa izan; Giltxaurdin triatloi 
eskola martxan paratu baitzuten 
pasa den urrian, eta «arrakastatsua» 
izan baita lehen ikasturtea: 7 eta 13 
urte bitarteko 14 haurrek parte har-
tu dute. Bidenabar, lehen aldia nola 
iragan den galdetuta, «arras ongi» 
joan dela aipatu digu Arnalek. Bera 

izan da irakaslea eta «martxa onean» 
aritu dira. «Astean hiru entrene-
mendu izaten genituen: bat lasterka, 
bertzea bizikletan eta bertze bat 
igerian. Otsailean hasi ziren duat-
loiak eta gureek lasterketa pare bat 
egin zituzten; ekainetik aitzinera 
hasi dira triatloiak eta zenbaitzuk 
parte hartu dute dagoeneko».

Bera entrenatzaile lanetan aritu 
bada ere, ekimena Vitxori Juaniko-
tenak (1991) abiarazi zuela esplika-
tu digu. «Vitxori izan da dena bul-
tzatu duena eta ni beti bere ondoan».

Nor dugu Vitxori?
Vitxori Juanikotena sortzez mexi-
karra da, baina partez baztandarra 
ere bada, aita, German, elizondoarra 
duelako. Betitik etorri izan da Baz-
tanera eta, gaur-gaurkoz, Sunbillan 
bizi da. Arnalek kontatu digunez, 
«laguna» du Juanikotena eta mires-
menez mintzatu da beretako: «Triat-
leta profesionala izan da urte luzez, 
eta ona gainera». Bide batez, Jua-
nikotenak Lideresas eta Amazonas 
programak abiarazi zituen pasa den 
urtean, emakumeak kirol mundura 
eta, kasurako, triatloiera ere hur-
biltzeko asmoz. Espainiako eta Na-
farroako Triatloi Federazioarekin 
batera martxan jarritako programa 
da hori; Lideresas 18 urtetik goitiko 
emakumeei bideratua, eta Amazonas, 
ordea,  17 urtetik beheitikoei. Hu-
rrenez hurren, Juanikotenak eki-
mena etxera hurbildu nahi izan 
zuen, eta proiektu hartatik sortu 
zen Baztango Triatloi Eskola ere 
bai, Iruñeko Saltoki-Trikideak es-
kolarekin elkarlanean. Horrez gain, 
ekimena are gehiago hauspotzeko, 
bailarako ikastetxeetan barna ere 
ibili izan da hitzaldiak ematen eta 

haurrak triatloia probatzera anima-
tzen.

Haur zein helduekin hitzorduak 
antolatzen ditu eta Arnalek horietan 
parte hartzen duela aipatu digu, 
arras «aberasgarriak» direla iritzi-
ta: «Lideresas ekimenean ibiltzen 
naiz ni, eta Baztanen bagara 33 nes-
ka hilabetean behin korrika egiteko 
gelditzen garenak».

Gauzak horrela, badirudi azken 
urtean triatloia saretzen hasia dela 
Baztanen eta udan ere saretzen se-
gituko duela. Nola edo hala, besta 
egunetan ere kirolak «leku ona» 
hartu dezake Arnalen iduriko eta 
horrelaxe segitu du dio azalpenari: 
«Esku pilota izaten dugu urtero eta 
arrakasta izaten du, oraingoan ber-
tze modu batean sartu dugu kirola, 
haurrei zuzendua gainera». 

Egitasmoa adin guzietakoek parte 
hartu ahal izateko antolatu dute eta 

aitzindu duenez, «jende anitz apun-
tatzen ari da, eskolakoak ez direnak 
ere bai. Azkenekoz begiratu nuenean 
77 ziren izena eman zutenak eta 
gehiago espero ditugu». Parte har-
tzaile guziei asegurua eginen diete-
la jakinarazi du eta probak «ahalik 
eta hobekien» egokitzen saiatu di-
rela gaineratu du. Bertzetik, herri-
tarren jarrera txalotzekoa dela erran 
digu eta ilusioa nabaria du: «Jendea 
arras animatuta ikusten dut eta 
antolakuntza partetik ere arras ongi, 
herritarrak bolondres bezala apun-
tatu dira laguntzeko eta arras poli-
ta geldituko dela uste dut».

Egitasmoa aitzinetik harrera «hain 
ona» izaten ari dela ikusita, etorki-
zunera begira zer nahiko lukeen 
galdetu diogu eta horrelaxe erantzun 
digu: «Espero dugu hau Elizondoko 
bestetan tradizio bihurtzea eta ur-
teroko ohitura gisa gelditzea».

Ikasturteko hondar egunean haur eta gurasoen arteko triatloia egin zuten. UTZITAKOA

R. Oskariz ELIZONDO
Irribarretsu eta ilusio puntu batekin 
aurkeztu du bere burua Alazne Goñi 
Mateok: «23 urteko diseinatzaile 
grafiko elizondoarra, musika, disei-
nua eta animaliak gustuko dituena». 
Herriko bestak aunitz maite ditu, 
eta aurtengoak bereziki apartekoak 
izanen dira berarendako, kartela 
diseinatu baitu.

Diseinurako grina
Diseinurako zaletasuna nondik hel-
du zaion galdetzean, ia kasualitatez 
sortu zela dirudi: «Lekarozen Ba-
txilergoan diseinu grafikoko irakas-
gaia izan genuen. Klaseak hasi ai-
tzinetik ez nekien ezta zer erran 
nahi zuen 'grafiko' hitzak, eta asper-
tu eginen nintzela pentsatzen nuen. 
Baino klaseetan hastean aunitz 
gustatu zitzaidan, sormenaren bidez 
arazoei konponbidea ematen ikasten 
genuelakoz. Nik Psikologia ikasi 
nahi nuen, baina orduan iritziz 
aldatu nuen eta Diseinu grafikoa 
egitea erabaki nuen».

Nafarroan ez zuen aukera handi-
rik nahi zuena ikasteko, eta Madri-
lerat joatea erabaki zuen. «Nire 
lehengusu batek ESNE diseinu es-
kolan (gaur egun UDIT izena duena) 
ikasi zuen, eta berak eman zidan 
horren berri. Aukera ikusita, auni-
tzik pentsatu gabe joan nintzen».

«Uste baino gogorrago»
Diseinu grafikoko ikasketak «aunitz 
gustatu zitzaizkidan». Aitortu due-
nez, «uste nuela erraza izanen zela 
eta denbora libre aunitz izanen nue-
la, baina ez, arras gogorra izan zen; 
entregatzeko lan aunitz izaten ge-
nituen eta irakasleak arras zorrotzak 
ziren». Hala ere, ez da erabakiaz 
damutzen: «horrek lagundu ninduen 
diseinatzaile hobea bihurtzen». 

Ikasketak akituta, «urte oso batez 
enpresa batean lan egiten aritu nin-
tzen, eta orduan erabaki nuen gehia-
go ikasi nahi nuela, programazio 
aldetik batez ere». Hori dela eta, 
«aurten Diseinu digitala eta UX/UI 
(User Experience eta User Interface 

Diseinu grafikoko ikasketak Madrilen egin ditu Alazne Goñi elizondoarrak. R. OSKARIZ

«Elizondoko bestetako 
kartela diseinatzea amets 
bat betetzea izan da 
niretako»
ALAZNE GOÑI MATEO BESTETAKO KARTELAREN DISEINATZAILEA

ingelesez) masterra egin dut. Era-
baki arras ona izan da. Irakasleak 
eta klasekideak arras hurbilekoak 
izan dira eta gustura egon naiz». 
Orain, berriz, «praktikaldia dut eta 
enpresa batean hartu naute aben-
dura arte».

Hiri handirat
Duela zazpi urte joan zen Madrilerat 
bizitzera eta bertan dago geroztik. 
Azaldu duenez, «han bizitza arras 
diferentea da, herri ttiki batetik hiri 
handi batera aldaketa handia dela-
koz». 
Hasmentan «gogorra» izan bazen 
ere, «urteak pasata errazago izan 
da», eta alde ona ere ikusi dio; «Ma-
drilen Elizondon baino aukera gehia-
go ditut aisialdirako: antzerkia, 
zinema, inguruko herriak, kontzer-
tuak, mendia…». 

Baina, bertze aldetik, «Elizondo 
lasaiagoa da, dena hurbilago dago 
eta naturarekin dugun harremana 
estuagoa da». Hori dela eta, «epe 
luzera Nafarrora bueltatu nahiko 
nuke, etxetik hurbil. Badakit lan 
aldetik Madrilen aukera gehiago 
izanen ditudala diseinuarekin, bai-
na bizi kalitatea aunitzez hobea da 
hemen».

Urteko egunik hoberenak
Elizondorat aukera duenean etortzen 
baldin bada ere, argi du santioak 
ez dituela deusengatik galduko: 
«ikaragarri gustatzen zaizkit Eli-
zondoko bestak, niretako hoberenak 
dira, bertze edozein herritakoak 
baino hobe». Aurten ere «ahal badut 
lehenbiziko egunerako bueltatu nahi 
dut». Izan ere, «txupinazoa emozio 
handiz bizitzen dut eta lehenbiziko 
eguna denez, jendea kontent eta 
gogotsu egoten da». Guttien gustatzen 
zaion egunaz galdetzean, berriz, argi 
du: «azkena. Gaixoa ni momentua 
arras tristea eta nostalgikoa irudi-
tzen zait eta ez naiz inoiz joaten!».

Elizondoko Besta Komisioaren 
lana goraipatu nahi izan du: «kris-
toren lana egiten dute; kide gutti 
baldin badira ere, beti lortzen dute 
besta politak antolatzea eta kontzer-
tu onak ekartzea». Zerbait hobetze-
kotan, «kuadrillen arteko lehiaketa 
edo jokoak egitea gustatuko litzai-
dake, gure artean harreman gehia-
go izateko». Izan ere, «Elizondon 
kuadrillak pisu handia du eta lagun 
talderik gabe ez duzu deus egiteko-
rik. Hori pixka bat haustea gusta-
tuko litzaidake».

Kartelaren diseinua
Bestak «beti bereziak» dira Goñi-
rendako, eta aurtengoak gehiago, 
iruditeria diseinatzeaz arduratu 
baita. «Aisha laguna komisioan dago 
eta aipatu nion kartela egitea ame-
tsa izanen litzatekeela niretako, eta 
aurten horretarako aukera eman 
didate berari esker».

Goñi bere kuadrillarekin eta Andoni Ollokiegirekin joan den urteko bestetan. UTZITAKOA

«Txupinazoa emozio 
handiz bizitzen dut eta 
lehenbiziko eguna denez, 
jendea kontent eta 
gogotsu egoten da»

Kartela diseinatzeko inspirazio 
iturri ugari izan ditu. «Alde batetik, 
gainerako urtetako kartelak begi-
ratzen hasi nintzen, orain arte zer 
egin den eta zer ez ikusteko. Bu-
ruhandiek beti paper handia izan 
dute kartelean, baina erraldoiak, 
agertu badira ere, protagonismo 
ttikiagoa izan dutela iruditzen zi-
tzaidan».

Bertze aldetik, «ingurukoei galde-
tzen hasi nintzen haiendako zer 
diren Elizondoko bestak, eta denek 
erraten zuten gauza bera: elkartze-
ko aitzakia. Orduan neure buruari 
galdetu nion: non elkartzen da jen-
dea bestetan? Erraldoien inguruan». 
Izan ere, «erraldoiak dauden lekuan 
dago besta, haiek dira beti dantzan 
hasten diren lehenbizikoak eta haien 
inguruan mugitzen da herri osoa».

Azaldu duenez, Elizondoko bi 
erraldoi zaharrak «elementu grafiko 
bezala arras indartsuak iruditzen 
zaizkit, eta bertze ikuspegi bat eman 
nahi nionez, goititik ikusita marraz-
tu ditut. Izan ere, goititik ikusita ez 
dira barneko pertsonak ikusten; 
erraldoiek bizia hartzen dute.

Diseinua egiteko prozesua ere 
esplikatu du: «denbora aunitzik ez 
nuenez, hasieran tarte bat nuenean 
papera eta boligrafoa hartu eta ma-
rrazten hasten nintzen». Egindako 
marrazkiarekin kontent gelditu 
zenean, «diseinua ordenagailura 
pasatu eta bektorizatu egin nuen. 
Gero kolorea sartu nion eta azkenik 
letrak». Tipografia «arras inportan-
tea da niretako, eta hainbertze au-
keren artean zaila izaten da hauta-
tzeko. Irakurtzeko erraza den zerbait 
nahi nuen».

Emaitzarekin «arras kontent» gel-
ditu da: «orain arte egin ez den 
zerbait egin nahi nuen, desberdina 
eta minimalista izatea, eta uste dut 
lortu dudala».

Etorkizunera begira
«Momentua bizitzea» gustuko due-
la dio Goñik, «etorkizunean gehie-
gi pentsatu gabe. Oraingoz nire 
asmoa Madrilen lanean ongi ibiltzea 
eta ahal dudanetan bueltatzea da». 
Eta doike, «bestetan ongi pasatzea 
eta uda ahal bezain bertze disfru-
tatzea».

Elizondoko bi erraldoi zaharrenak dira aurtengo kartelaren protagonistak. ALAZNE GOÑI MATEO


